
हेपेटाइटिस बी का टीका आपके शिशु को जीवन-भर की बीमारी, यकृत (लिवर) के गंभीर रोग और यकृत (लिवर) के कैंसर से बचा सकता है।
मेरे शिशु को जन्म के समय हेपेटाइटिस बी के टीके की आवश्यकता क्यों है?
जन्म के 24 घंटों के अंदर टीका लगाने की सलाह दी जाती है, ताकि:
माता या निकट संपर्क में आने वाले किसी संक्रमित व्यक्ति से शिशु में फैलाव को रोका जा सके
आपके शिशु के लिए लंबे समय तक चलने वाले हेपेटाइटिस बी के विकसित होने के खतरे को कम किया जा सके।
यह टीका जीवन के पहले 7 दिनों के अंदर भी दिया जा सकता है। स्थाई सुरक्षा के लिए नियमित शिशु प्रतिरक्षण अनुसूची के हिस्से के रूप में अतिरिक्त खुराकें दी जाती है। 
यह टीका राष्ट्रीय प्रतिरक्षण कार्यक्रम के तहत निःशुल्क है। 
क्या हेपेटाइटिस बी का टीका सुरक्षित है?
हाँ। हेपेटाइटिस बी का टीका नवजात शिशुओं के लिए सुरक्षित है।  
विक्टोरिया में 90 प्रतिशत से अधिक नवजातों को हेपेटाइटिस बी का टीका लगाया जाता है।
इससे स्तनपान प्रभावित नहीं होता है और इसके पक्ष-प्रभाव हल्के होते हैं, जैसे सुई लगाने के स्थान पर लालिमा और सूजन।
यदि मेरे शिशु का समयपूर्व जन्म हुआ है, तो क्या होगा?
समयपूर्व जन्में (32 सप्ताहों से कम की गर्भावधि) या जन्म के समय कम भार (2000 ग्राम से कम) वाले शिशुओं को स्थाई सुरक्षा प्रदान करने के लिए 12 महीने की आयु में टीके की एक अतिरिक्त खुराक की सलाह दी जाती है।
हेपेटाइटिस बी क्या है?
हेपेटाइटिस बी अत्यधिक संक्रामक वायरस है, जो यकृत को प्रभावित करता है। कुछ वयस्क संक्रमण का सामना करके ठीक हो सकते हैं, लेकिन शिशुओं और छोटे बच्चों के लिए यह लंबे समय तक चलने वाली (आजीवन) बीमारी बन सकता है, जिसके कारण यकृत का रोग और यकृत का कैंसर हो सकता है। 
हेपेटाइटिस बी के लक्षणों में शामिल हैं: 
बुखार 
थकावट 
भूख न लगना
मतली
उल्टी 
पीली त्वचा और आंखें 
मांसपेशियों में दर्द या जोड़ों में गठिया।
5 वर्ष से कम आयु के शिशुओं और बच्चों में अक्सर लक्षण दिखाई नहीं देते हैं। 
हेपेटाइटिस बी वायरस कैसे फैलता है?
हेपेटाइटिस बी वायरस अत्यधिक संक्रामक होता है और यह संक्रमित व्यक्ति के रक्त या शरीर के तरल-पदार्थ से संपर्क के माध्यम से फैलता है। 
शिशु और बच्चे हेपेटाइटिस बी वायरस से इस प्रकार संक्रमित हो सकते हैं: 
जन्म के समय, यदि माता हेपेटाइटिस बी से संक्रमित हो
हेपेटाइटिस बी से ग्रस्त निकट संपर्क की त्वचा में छोटी खरोचों या मुंह के घावों से रिसने वाले शारीरिक तरल-पदार्थ के माध्यम से।
बहुत से लोगों को पता नहीं रहता है कि वे हेपेटाइटिस बी से संक्रमित हैं और यह दूसरे लोगों में उनसे फैल जाता है।
अगर मैं हेपेटाइटिस बी पॉज़िटिव हूं, तो क्या होगा?
यदि आप लंबे समय तक चलने वाले हेपेटाइटिस बी के साथ जीवन जी रही हैं, तो आपके शिशु को जन्म के समय विशेष देखभाल की आवश्यकता होगी। हेपेटाइटिस बी के टीके के अलावा 'हेपेटाइटिस बी इम्युनोग्लोब्युलिन' नाम की एक अन्य दवाई की सलाह भी दी जाती है। ये 2 सुइयाँ आपके शिशु को हेपेटाइटिस बी वायरस से अतिरिक्त सुरक्षा प्रदान करती हैं। जन्म के 12 घंटों के अंदर दोनों सुइयाँ लगाई जानी चाहिए। 
याद रखें - आपको और आपके शिशु को हेपेटाइटिस डॉक्टर के साथ नियमित रूप से चेक-अप कराने की आवश्यकता होगी।
क्या मुझे गर्भावस्था के दौरान हेपेटाइटिस बी की जाँच कराने की आवश्यकता है? 
हाँ। नियमित गर्भावस्था चेक-अप के दौरान सभी महिलाओं को हेपेटाइटिस बी संक्रमण की जांच करानी चाहिए। यदि आप गर्भवती हैं और आपको हेपेटाइटिस बी है, तो आपको हेपेटाइटिस डॉक्टर को दिखाना चाहिए। आपको दवाई लेने की आवश्यकता हो सकती है, जो शिशुजन्म के दौरान आपके शिशु में वायरस पारित होने की संभावना को कम कर देगी।
जन्म के समय हेपेटाइटिस बी के टीके के बारे में और अधिक जानकारी के लिए अपने डॉक्टर, दाई या प्रतिरक्षण प्रदाता से बात करें।
और अधिक जानकारी
MumBubVax <http://www.health.gov.au/news/mumbubvax-new-website-for-expectant-parents> 
प्रतिरक्षण के बारे में जानकारी साझा करना (SKAI) <https://talkingaboutimmunisation.org.au/>
राष्ट्रीय प्रतिरक्षण कार्यक्रम अनुसूची <https://www.health.gov.au/health-topics/immunisation/immunisation-throughout-life/national-immunisation-program-schedule>
बेहतर स्वास्थ्य चैनल: हेपेटाइटिस बी - प्रतिरक्षण  <http://www.betterhealth.vic.gov.au/health/healthyliving/hepatitis-b-immunisation>
जन्म के समय हेपेटाइटिस बी के टीके के बारे में किसी अन्य भाषा में जानकारी के लिए Health Translations <https://healthtranslations.vic.gov.au> पर जाएँ।

	इस दस्तावेज़ को दूसरे प्रारूप में प्राप्त करने के लिए टीकाकरण टीम को ईमेल भेजें <immunisation@health.vic.gov.au>।
विक्टोरिया सरकार, 1 ट्रेज़री प्लेस, मेलबर्न द्वारा प्राधिकृत और प्रकाशित। 
© विक्टोरिया राज्य, ऑस्ट्रेलिया, स्वास्थ्य विभाग, दिसंबर 2021.

